
Presennol:-
Y Cynghorydd Michael Clishem (Cadeirydd)

Y Cynghorwyr William Arthur Evans, Peter Gaffey, Keith Greenly-Jones, Pat Larsen, Dafydd Owen, Ieuan Roberts, Jean Roscoe a R.H. Wyn Williams.

Hefyd yn bresennol:- Dafydd Lewis (Cyfarwyddwr Strategol Gofal), Glyn Hughes 
(Pennaeth Gwasanaethau Cymdeithasol), Dilys Phillips (Pennaeth Gweinyddol a 
Gwarchod y Cyhoedd), Ffrancon Williams (Pennaeth Tai), Emyr Vaughan Evans (Uwch 
Reolwr Polisi a Pherfformiad – Gofal), Emyr Searell Jones (Uwch Reolwr Gwarchod y 

Cyhoedd), Gareth Jones (Uwch Reolwr Gweinyddol a Chyfreithiol), Richard Jones 

(Swyddog Craffu), Dafydd Williams (Is-reolwr Cyffredinol Darparu), Shân Williams 

(Swyddog Iechyd, Gofal Cymdeithasol a Lles) a Llywela Haf Owain (Clerc Pwyllgor). 

Ymddiheuriadau:- Y Cynghorwyr Tony Eccles, Seimon Glyn, Henry Jones, R. L. Jones, W. Roy Owen a Idris Jones (Cyngor Henoed Gwynedd a Môn). 
1.
CYNLLUNIAU GWELLA CYFADRANNOL AC UNEDAU GWASANAETH

i.
Cyflwyniad 


Cyflwynwyd gan y Swyddog Craffu adroddiad y Pennaeth Gwasanaethau Polisi sy’n gosod cyd-destun y cynlluniau gwella. 


Adroddwyd yn sgil yr ail-strwythuro bod y drefn cynllunio cynlluniau gwella wedi newid.  Nodwyd bod y cynlluniau gwella yn adlewyrchu’r strwythur newydd ac yn rhai cryno, hawdd eu darllen a’u monitro.  Eglurwyd bod gan bob cyfadran gynllun sy’n gosod ei gweledigaeth, crynhoi manylion am ei dyletswyddau, ei hadnoddau a’i blaenoriaethau yn ogystal â dangosyddion allweddol y gyfadran.  Ymhelaethwyd bod gan pob gwasanaeth o fewn y cyfadrannau gynllun busnes gwasanaeth sy’n cynnwys manylion am sut y bwriedir cyflawni amcanion, blaenoriaethau a thargedau.  Nodwyd hefyd eu bod yn cynnwys datganiad o bwrpas, targedau gwaith craidd, gwelliannau penodol a chynlluniau gweithredu manwl a chyfeiriwyd at y ffaith bod staff ar bob lefel wedi rhoi mewnbwn. 

ii.
Cynllun Gwella Cyfadran Gofal 


Cyflwynwyd gan y Cyfarwyddwr Strategol Gofal adroddiad ar yr uchod.  


Adroddwyd:

i) mai gweledigaeth yr adran ydyw darparu gwasanaeth gofal o ansawdd uchel i holl drigolion Gwynedd fel bo’r angen yn codi, gan anelu at wella safon bywyd unigolion a theuluoedd

ii) bod y cynlluniau yn adnabod y prif faterion sydd angen sylw dros y flwyddyn nesaf ar draws y gyfadran, y materion hynny sydd â elfen uchel o risg i’r Cyngor os nad ydynt yn taclo’r mater.  Nodwyd y bwriedir cynnwys y 12 cynllun yng nghynllun gwella’r Cyngor.

Mynegodd yr aelodau y sylwadau canlynol ar y cynlluniau:

· camolwyd y cynlluniau arfaethedig.  

· mynegwyd pryder gan y Cynghorydd Williams Arthur Evans bod gormod o amcanion i’w cyflawni o fewn yr amserlen benodedig ac nad oes adnoddau staff nac ariannol digonol ar gael.  Ategodd ei fod yn credu y byddai yn well cael strategaeth am gyfnod hwy na blwyddyn. 

· nodwyd pryder gan aelodau ynglŷn â phroblemau staffio yn y gyfadran.  Mynegodd yr Arweinydd Portffolio Lles a Gwasanaethau Cymdeithasol ei dymuniad i weld cyflogau gweithwyr cymdeithasol yn cael eu cysoni ar draws y wlad.  Ar hyn o bryd telir swm gwahanol gan awdurdodau lleol.

Mewn ymateb i gwestiynau gan aelodau nododd:

i) mai adolygiad o sut yr ariannir gofal iechyd a chymdeithasol ydoedd adroddiad Wanless.  Eglurwyd mai casgliad yr adroddiad ydoedd bod gormod o wario ar driniaeth ysbyty â chwrs penodol ‘acute’ ac o ganlyniad y gofynnodd Cynulliad Cenedlaethol Cymru i awdurdodau lleol mewn cydweithrediad â’r Byrddau Iechyd Lleol gyflwyno cynllun a fyddai yn lleihau gwariant yn y maes hwn.

ii) y byddai yn hynod o anodd cwtogi ar yr amcanion a’r cynlluniau arfaethedig gan eu bod yn faterion sydd wir angen sylw.  

iii) y bwriedir adrodd yn ôl i’r pwyllgor hwn parthed y cynlluniau gwella bob 6 mis, ac y bydd cyfle i aelodau fonitro cynnydd y cynlluniau a holi swyddogion bryd hynny. 

iv) ei fod yn cydnabod ei bod yn anodd llenwi rhai swyddi yn y gyfadran ac y ceisir delio â hynny.  

Ategodd y Pennaeth Gwasanaethau Cymdeithasol bod problemau staffio yn yr Uned Gwasanaethau Plant, ac er bod arian ychwanegol wedi ei glustnodi er mwyn cyflogi rhagor o staff ond yn na lwyddwyd i benodi unrhyw un.  Cyfaddefodd bod angen strategaeth gryfach ar gyfer y gweithlu er mwyn ceisio denu a chadw staff.  Nododd hefyd ei bod yn anodd cystadlu a chyflogwyr eraill yn arbennig yn y sector breifat gan bod nifer yn cynnig amodau gwaith gwell.


PENDERFYNWYD derbyn a nodi’r adroddiad.

iii)
Cynllun Gweinyddol a Gwarchod y Cyhoedd

Cyflwynwyd yr adroddiad uchod gan y Pennaeth Gweinyddol a Gwarchod y Cyhoedd ar yr elfennau o’r gwasanaeth sy’n berthnasol i’r pwyllgor hwn sef yr adeiniau canlynol - Gwarchod yr Amgylchedd; Bwyd, Iechyd a Diogelwch; Safonau Masnach, Trwyddedu a Chofrestru.  

Nododd y Cynghorydd William Arthur Evans ei fod yn awyddus i weld strategaeth yn cael ei llunio er mwyn denu a chadw staff proffesiynol yn y gwasanaeth yn ogystal â’u datblygu.

Mewn ymateb i’r uchod nododd y Pennaeth Gweinyddol a Gwarchod y Cyhoedd bod recriwtio a chadw staff yn bwysig ac y bydd yn cael sylw yng nghynllun cyfadran adnoddau.  Ategodd hefyd y gellid ychwanegu cynllun gweithredu i ddenu a chadw staff i’r Cynllun Gwasanaeth. 

PENDERFYNWYD:

i) ychwanegu cynllun arall ar gyfer gwelliannau yn ymwneud â denu, recriwtio a chadw staff yn y gwasanaeth derbyn a nodi’r adroddiad.
ii) derbyn a nodi’r adroddiad.

iv.)
CYNLLUN GWELLA TAI

Cyflwynwyd adroddiad gan y Pennaeth Tai ar gynlluniau gwella Adain Sector Breifat; Adain Rheolaeth, Rhenti, Digartrefedd a Tai Cefnogol ac Adain Datblygu a Chynnal a Chadw.  


Mewn ymateb i gwestiynau gan aelodau nododd y Pennaeth Tai:

i) bod denu contractwyr i wneud gwaith yn dal yn broblem a bod y capasiti lleol sydd ar gael yn dal yn isel.  Nododd bod y Cyngor wedi cyflogi 6 prentis yn yr uned cynnal a chadw ond yn anffodus ei bod yn anodd cynyddu’r nifer ar hyn o bryd.

ii) y derbyniwyd nifer o geisiadau addasiadau lles i addasu ystafelloedd ymolchi.  Fodd bynnag pwysleisiwyd mai dim ond ychydig o adnoddau sydd ar gael ac o ganlyniad y bydd yn anodd cael rhywun i wneud y gwaith o dan drefniadau’r Cyngor. 

iii) mai’r uchafswm grant adnewyddu a roddir gan y Cyngor yw £30,000.
Ategodd yr Uwch Reolwr Polisi a Pherfformiad bod y Gweithgor Tanwariant wedi trafod y diffyg capasiti a sut y gellir gorestyng hynny.


PENDERFYNWYD derbyn a nodi’r adroddiad.

v.)
CYNLLUN GWELLA GWASANAETHAU CYMDEITHASOL

Cyflwynwyd gan y Pennaeth Gwasanaethau Cymdeithasol adroddiad ar yr uchod  gan gynnwys manylion cynlluniau gwella Gwasanaethau i Oedolion a Gwasanaethau Plant .  

Mewn ymateb i gwestiynau gan aelodau nododd Pennaeth Gwasanaethau Cymdeithasol yr aseswyd anghenion trigolion Bryn y Neuadd a thrigolion Plas Tre Mal ac y darganfyddwyd y bydd rhai angen gofal iechyd ac eraill angen gofal nyrsio 24 awr y dydd.  Bydd rhain fwy na thebyg yn cael eu cartrefu mewn cartref nyrsio.  Ymhelaethodd y bydd Cyngor Gwynedd yn gyfrifol am y trigolion hynny fydd angen cefnogaeth i fwy yn y gymuned.  Ategodd y bydd Bryn y Neuadd yn cau o fewn y blynyddoedd nesaf.

Mewn ymateb i gwestiwn gan aelod parthed Cartref Hafod y Gest, Porthmadog nododd yr Uwch Reolwr Polisi a Pherfformiad y penderfynwyd cyflogi Swyddog Prosiect i oruchwylio’r gwaith o addasu’r pedwar cartref dan sylw.


PENDERFYNWYD derbyn a nodi’r adroddiad.

vi.)
CYNLLUN GWELLA GWASANAETHAU DARPARU

Cyflwynwyd adroddiad ar yr uchod, gan gynnwys manylion ar y cynlluniau gwella ar gyfer yr Adain Gwasanaeth Dydd a Phreswyl, Gofal Cymunedol a Gwasanaethau Masnachol gan y Cyfarwyddwr Strategol – Gofal.


PENDERFYNWYD derbyn a nodi’r wybodaeth.

2.
STRATEGAETH DRAFFT IECHYD, GOFAL CYMDEITHASOL A LLES GWYNEDD 2005 - 2008

Cyflwynwyd y strategaeth ddrafft uchod, yn unol â’r Deddf Diwygio Gwasanaeth Iechyd Gwladol a Phroffesiynau Gofal Iechyd 2002, gan y Swyddog Iechyd, Gofal Cymdeithasol a Lles.  

Adroddwyd mai strategaeth 3 mlynedd ydoedd ac mai’r bwriad ydyw cyflwyno’r fersiwn terfynol i Fwrdd y Cyngor a’r Bwrdd Iechyd Lleol yn ystod mis Rhagfyr, 2004.  Nodwyd mai gweledigaeth Bwrdd Partneriaeth Iechyd, Gofal Cymdeithasol a Lles Gwynedd, a sefydlwyd ar y cyd gan Gyngor Gwynedd a’r Bwrdd Iechyd Lleol er mwyn goruchwylio, cydgordio a datblygu’r strategaeth, yw anelu bod iechyd a lles pobl Gwynedd yn cymharu â’r gorau yn Ewrop.  Ategodd y Swyddog Iechyd, Gofal Cymdeithasol a Lles ei bod yn awyddus i ymgynghori â aelodau ar gynnwys y ddogfen ac y gwerthfawrogir unrhyw sylwadau.  Ychwanegwyd y bydd y strategaeth arfaethedig yn weithredol o fis Ebrill 2005 ymlaen.


PENDERFYNWYD

i)

derbyn a nodi’r wybodaeth.


ii)
y dylai pob aelod lenwi’r holiadur a ddosbarthwyd gyda’r strategaeth er mwyn mynegi barn ar y strategaeth arafaethedig.


Dechreuodd y cyfarfod am 2:00 pm a daeth i ben am 4:25 pm.

